
ARHOLIAD AELODAETH SYLFAENOL
6 Ebrill 2019
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl yn Y Cymro
Darn 2 – addasiad o erthygl ar Cymru Fyw
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 SYLFAENOL – CYFIEITHU O’R GYMRAEG I’R SAESNEG

Darn 1

Mae cynghorau sir gogledd Cymru wedi cyhoeddi adroddiad ar y cyd i fynd i’r afael â phroblem digartrefedd, mewn partneriaeth â Sefydliad Tai Siartredig Cymru.  Mae’r ddogfen a gyhoeddwyd, ‘Pobl, Cartrefi a Gwasanaethau’, yn cyflwyno dull rhanbarthol o fynd i’r afael â digartrefedd yng ngogledd Cymru, a strategaeth a fydd yn ymdrin â phob math o ddigartrefedd, boed yn bobl yn cysgu allan, digartrefedd ymysg pobl ifanc, neu bobl sydd ar restrau aros tai cymdeithasol yn byw mewn llety dros dro.

Yn sylfaen i’r strategaeth, mae cynllun gweithredu rhanbarthol a chynlluniau gweithredu yr awdurdodau lleol unigol.  Yn ei hanfod, mae’r strategaeth hon yn cydnabod nad yw ffiniau gweinyddol mewn gwirionedd yn berthnasol i ddigartrefedd a’r problemau sy’n ei achosi, ac felly bod rhaid i’r cynghorau gydweithio er mwyn cyfuno data, gwasanaethau ac atebion os ydynt am lwyddo i ddatrys y broblem hon. 

Mae Llywodraeth Cymru wedi galw am fwy o gydweithio rhwng cynghorau, ac mae aelodau etholedig yr awdurdodau dan sylw yn cydnabod y bydd cydweithio fel hyn ym maes digartrefedd o fantais i gymunedau ar draws y rhanbarth. 

Seiliwyd y strategaeth ar gydweithio er mwyn cyflawni nod cyffredin – dileu digartrefedd yng ngogledd Cymru.  Fe’i datblygwyd oddi mewn i gyd-destun adolygiadau a strategaethau digartrefedd lleol, a bydd yn sail ar gyfer cynlluniau comisiynu a blaenoriaethau cyllido pob awdurdod lleol. 

Oddi mewn i’r strategaeth sonnir am y grwpiau penodol sydd angen cefnogaeth, y mathau o gartrefi mae angen eu darparu, a’r gwasanaethau fydd yn caniatáu iddynt fyw’n gynaliadwy yn y cartrefi hynny. 

Darn 2
Bydd defnyddio’r Gymraeg ochr yn ochr â’r Ddraig Goch yn hwb i fusnesau werthu eu cynnyrch a’u gwasanaethau yng Nghymru a’r tu hwnt ar ôl Brexit, yn ôl Comisiynydd y Gymraeg, wrth iddi baratoi i gynnal digwyddiad gyda phenaethiaid busnes y tu allan i Gymru.

Nod y digwyddiad fydd dadlau’r achos busnes dros ddefnyddio’r Gymraeg, a chefnogi’r iaith fel cyfrwng unigryw sydd eisoes yn cael ei ddefnyddio’n gynyddol i hyrwyddo Cymru ar y llwyfan rhyngwladol. 

Soniodd y Comisiynydd am waith Cymdeithas Bêl-droed Cymru yn ystod cystadleuaeth Euro 2016 pan fu’r iaith yn ganolog i ymgyrchoedd marchnata’r gymdeithas, noddwyr a busnesau eraill a roddodd sylw i lwyddiant y tîm.

“Rydym yn gweld o’n hymchwil fod cwsmeriaid yng Nghymru, yn siaradwyr Cymraeg a di-Gymraeg, yn gweld gwerth defnyddio’r Gymraeg,” meddai’r Comisiynydd.

“Roedd 68% yn dweud eu bod yn hoffi gweld y Gymraeg yn cael ei defnyddio, a 83% yn cytuno â’r gosodiad bod defnydd o’r Gymraeg yn dangos cefnogaeth i ddiwylliant Cymreig.”

“Mae ymchwil Llywodraeth Cymru yn 2017 hefyd yn dangos bod 85% o siopwyr Cymru’n credu bod cynnyrch bwyd a diod o Gymru o ansawdd gwych.”

“Os collir y brand Cymreig, a’r brand Cymraeg, wedi Brexit, fe fydd ein busnesau cynhenid ar eu colled yn aruthrol.  Fy neges i felly, os ydym eisiau denu a chadw cwsmeriaid a gweld busnesau Cymru’n llwyddo ar y llwyfan rhyngwladol, yw y dylem wneud popeth o fewn ein gallu i’w hannog i ddatblygu brand cryf a chofiadwy a chadw’r Gymraeg yn ganolog.”

